
YOSHLARNI VATANGA SADOQAT ULARNI 
HARBIY-VATANPARVARLIK RUHIDA 
TARBIYALASH

G‘ulomov Boburjon G‘ogurjon o‘g‘li
Milliy gvardiya Sirdaryo viloyati 
bo‘yicha boshqarmasi 86528 harbiy qism 
komandirining tarbiyaviy va mafkuraviy 
ishlar bo‘yicha o‘rinbosari

Annotatsiya. Mazkur tezisda akademik litsey o‘quvchilarini harbiy-vatanparvarlik ruhida tarbiyalashning tarixiy, ma’naviy 
va pedagogik asoslari yoritilgan. Unda ajdodlar merosi, diniy-ta’limiy qarashlar hamda Sharq va G‘arb mutafakkirlarining 
fikrlari asosida vatanparvarlik tushunchasining shakllanish bosqichlari tahlil qilinadi. Harbiy-vatanparvarlik tarbiyasining 
yoshlar ma’naviy kamoloti, fuqarolik mas’uliyati va jamiyat barqarorligidagi o‘rni ilmiy jihatdan asoslab berilgan.

Kalit so‘zlar: harbiy-vatanparvarlik tarbiyasi, Vatanga sadoqat, fuqarolik mas’uliyati, tarixiy meros, ma’naviy qadriyatlar, 
yoshlar tarbiyasi, milliy ong.
Abstract. This thesis explores the historical, spiritual, and pedagogical foundations of educating academic lyceum 
students in the spirit of military patriotism. It analyzes the formation of patriotism based on the heritage of ancestors, 
religious-educational views, and the ideas of Eastern and Western thinkers. The study scientifically substantiates the role 
of military-patriotic education in the moral development of youth, civic responsibility, and social stability.

Keywords: military-patriotic education, devotion to the homeland, civic responsibility, historical heritage, spiritual values, 
youth education, national consciousness.
Аннотация. В данном тезисе раскрываются исторические, духовные и педагогические основы воспитания 
учащихся академических лицеев в духе военно-патриотических ценностей. На основе наследия предков, 
религиозно-просветительских взглядов, а также идей восточных и западных мыслителей анализируются этапы 
формирования патриотизма. Обоснована роль военно-патриотического воспитания в духовном развитии 
молодёжи, формировании гражданской ответственности и обеспечении социальной стабильности.

Ключевые слова: военно-патриотическое воспитание, преданность Родине, гражданская ответственность, 
историческое наследие, духовные ценности, воспитание молодёжи, национальное самосознание.

K I R I S H 
Akademik litsey o‘quvchilarini Vatanga sadoqat va harbiy-vatanparvarlik ruhida tarbiyalash masalasi 

ijtimoiy taraqqiyotning turli bosqichlarida olimlar e’tiborida bo‘lib kelgan dolzarb mavzulardan biridir. Buyuk 
davlat arboblari va sarkardalarning xalq tinchligi hamda yurt osoyishtaligini ta’minlash yo‘lidagi faoliyati shuni 
ko‘rsatadiki, ularning muvaffaqiyati ko‘p jihatdan fidoyi va vatanparvar shaxslarni tarbiyalash bilan chambarchas 
bog‘liq bo‘lgan. Tarixiy tajribani tahlil qilish jarayonida umuminsoniy qadriyatlar bilan bir qatorda kattalarga 
hurmat, jamiyat va oila an’analariga sadoqat, eng muhimi esa Vatanga muhabbat va sadoqat kabi fazilatlar 
alohida ahamiyat kasb etishi aniqlanadi.

Pedagog olim F.E. Popov tarbiyaning muhim yo‘nalishlaridan biri insonda o‘z faoliyati orqali imkon qadar 
ko‘proq insonlarga foyda keltirish istagini shakllantirish zarurligini ta’kidlaydi. Bu yondashuv harbiy-vatanparvarlik 
tarbiyasining ijtimoiy mohiyatini yanada teran anglashga xizmat qiladi.

Ma’lumki, tarix jamiyat a’zolarining o‘tmishdagi va bugungi faoliyatini yoritish orqali ma’lum jarayonlarni 
izohlab beradi, shu bilan birga vatanparvarlik tuyg‘ularini shakllantirish va mustahkamlashda muhim tarbiyaviy 
omil vazifasini bajaradi. Shu bois har bir fuqaro o‘z tarixini bilishi, uni asrab-avaylashi va kelajak avlodga 
yetkazishi muhim vazifa hisoblanadi.

Tadqiqotchi K.X. Usmonov harbiy-vatanparvarlik tarbiyasini murakkab va ko‘p qirrali jarayon sifatida 
baholab, jamiyat rivojlanishining har bir tarixiy bosqichida ushbu masalaga qayta murojaat qilinishini alohida 

ta’kidlaydi. Darhaqiqat, yurt osoyishtaligi yo‘lida xizmat qilgan tarixiy qahramonlar faoliyatida vatanparvarlik 
tarbiyasiga ustuvor ahamiyat berilganini ko‘rish mumkin. Ular davlat mustahkamligi va xalq farovonligini 
ta’minlashda fidoyi, mas’uliyatli va vatanparvar avlodni tarbiyalashni muhim omil deb bilganlar.

Tarixiy ma’lumotlarni tahlil qilish shuni ko‘rsatadiki, harbiy-vatanparvarlik tushunchasining shakllanishi 
insoniyat jamiyatining dastlabki bosqichlaridayoq yuzaga kelgan. Qadimgi davrlarda bu jarayon avval urug‘, 
keyinchalik qabila doirasida namoyon bo‘lgan. Ajdodlarga ehtirom, qabila sha’nini himoya qilish, o‘z xalqiga 
mansublikdan faxrlanish tuyg‘ulari yosh avlod ongida vatanparvarlikning dastlabki ko‘rinishlarini shakllantirgan.

Harbiy san’at tarixidan ma’lumki, qadimgi va zamonaviy davrlarda ham davlat arboblari va sarkardalar 
tinchlikni ta’minlash, jamiyat barqarorligini mustahkamlash maqsadida yosh avlodni vatanparvarlik ruhida 
tarbiyalashga alohida e’tibor qaratganlar. Bu esa harbiy-vatanparvarlik tarbiyasining jamiyat taraqqiyotida 
doimiy va muhim o‘rin tutishini tasdiqlaydi.

Tarixiy manbalarda harbiy-vatanparvarlik tarbiyasining jamiyat rivojlanishidagi o‘rni haqida shunday fikr 
bildiriladi: “Tarbiya shunday kuchki, u insonni fuqarolik fazilatlarini chuqur anglagan, Vatan ravnaqi yo‘lida 
mas’uliyat bilan xizmat qilishga tayyor shaxs sifatida shakllantiradi.” Ushbu yondashuv harbiy-vatanparvarlik 
tarbiyasining nafaqat harbiy tayyorgarlik, balki ma’naviy-axloqiy yetuklik bilan chambarchas bog‘liq ekanini 
ko‘rsatadi.

Pedagog olim E. Dyurkgeym davlat, jamiyat va turli ijtimoiy institutlarning inson tarbiyasiga bevosita ta’sir 
ko‘rsatishini ilmiy asoslab bergan. Uning fikricha, ta’lim tizimining asosini “ijtimoiy-madaniy-tarixiy bilimlar” 
tashkil etadi. Bu esa harbiy-vatanparvarlik tarbiyasining jamiyat qadriyatlari va tarixiy tajribasi bilan uzviy 
bog‘liqligini tasdiqlaydi.

Qadimgi Yunonistonda harbiy-vatanparvarlik tarbiyasi ko‘proq davlat manfaatlari bilan bog‘liq holda talqin 
etilgan. Fuqarolar davlat himoyachilari sifatida qaralib, ularning asosiy vazifasi jamiyat xavfsizligini ta’minlashdan 
iborat bo‘lgan. Yunon davlat arbobi va sarkarda Perikl vatan himoyachilarini yuqori fuqarolik ongi va ma’naviy 
madaniyatga ega shaxslar sifatida ta’riflaydi. Unga ko‘ra, haqiqiy fuqaro o‘z manfaatlarini davlat manfaatlari 
bilan uyg‘unlashtira oladigan shaxsdir. Esxilning “Forslar”, Evripidning “Finikiyalik ayol” tragediyalarida ham 
harbiy-vatanparvarlik tuyg‘ulari davlat va jamiyat manfaatlarini ustuvor qo‘ygan qahramonlar obrazi orqali 
yuksak darajada tasvirlangan.

Faylasuf Suqrot insonning umumiy va o‘zgarmas axloqiy fazilatlari qatorida Vatanga muhabbatni ham 
alohida qadrlagan. Demokrit esa tarbiyaning natijasi sifatida axloqli, mustaqil fikrlaydigan va jamoat burchini 
anglab harakat qiladigan shaxsni shakllantirish zarurligini ta’kidlagan. Bu qarashlar o‘sha davr mafkurasida 
vatanparvarlik tushunchasining mustahkam o‘rin egallaganini ko‘rsatadi.

Shuningdek, harbiy-vatanparvarlik tarbiyasi diniy qadriyatlar bilan ham uzviy bog‘liq holda shakllangan. 
Diniy marosimlar va e’tiqod tizimi orqali jamiyat a’zolarida o‘z urug‘i, qabilasi va xalqiga sadoqat tuyg‘usi 
mustahkamlangan. Bu jarayon intuitiv darajada jamoa a’zolarini birlashtiruvchi, ularni o‘z xalqini himoya qilish 
va farovonligini ta’minlashga undovchi ma’naviy kuch sifatida namoyon bo‘lgan.

Islom ta’limotida ham Vatanga muhabbat va uni himoya qilish g‘oyasi yuksak qadrlanadi. Payg‘ambar 
Muhammad (s.a.v.)ning “Vatanga muhabbat imonning bir qismidir” mazmunidagi hikmatli so‘zlari hamda moli, 
joni, dini va ahli himoyasi yo‘lida halok bo‘lgan kishi yuksak maqomga erishishi haqidagi ta’limotlar bu g‘oyaning 
ma’naviy asosini ifodalaydi. Bu qarashlar inson uchun eng qadrli qadriyatlarni himoya qilish oliy burch ekanini 
ta’kidlaydi.

Davr yoshlarini ijtimoiy shakllantirish jarayonida diniy ta’limning ta’siri tobora ortib borgan va kengaygan. 
Bu jarayon dastlabki harbiy-vatanparvarlik tarbiyasining ma’naviy hamda nazariy asoslari shakllanishiga muhim 
turtki bergan. Xususan, islom dini arab qabilalari hayotida harbiy-vatanparvarlik ruhini mustahkamlashda muhim 
omil sifatida namoyon bo‘lgan. Diniy ta’limot orqali jasorat, itoat, birlik va e’tiqod g‘oyalari targ‘ib qilinib, jamiyat 
a’zolari umumiy maqsad yo‘lida birlashishga undalgan.

Har qanday inson Vatan himoyachisi sifatida qaraladi. Agar uning jasorati yurtga kuch va shon-shuhrat olib 
kelsa, u o‘z hayotini ham ayamasdan Vatan tinchligi va osoyishtaligi yo‘lida xizmat qilishga tayyor bo‘ladi. Bu 
qarash harbiy-vatanparvarlik tarbiyasining axloqiy mohiyatini ochib beradi.

Tarixiy rivojlanish va geografik yaqinlik ma’lum bir xalqning milliy shakllanishiga ta’sir ko‘rsatadi va shu 
bilan birga o‘zi ham turli omillar ta’sirida rivojlanadi. Madaniy taraqqiyot uzluksiz va tadrijiy jarayon bo‘lib, milliy 
an’ana va urf-odatlarning avloddan-avlodga meros bo‘lib o‘tishi bilan tavsiflanadi. Jamiyat yuksalish davrida 
yangi avlod ma’naviy qadriyatlarni yangidan yaratmaydi, balki ajdodlar qoldirgan ilmiy va madaniy merosga 
tayanadi. Moddiy va ma’naviy boyliklarni qabul qilib, ularni rivojlantiradi hamda kelajak avlodga yetkazadi. 
Demak, ajdodlar merosini o‘zlashtirish jarayonida yangi qadriyatlar shakllanib boradi.

Davlatchilik shakllanishidan oldingi davrlarda din harbiy-vatanparvarlik ruhini shakllantirishning eng kuchli 
vositalaridan biri bo‘lgan. Keyinchalik jamiyatning ijtimoiy, iqtisodiy va siyosiy rivojlanishi davomida harbiy-
vatanparvarlik tarbiyasi mamlakat manfaatlarini himoya qilishda muhim omil sifatida qaralgan. Shu bilan birga, 

madaniyat va san’at ham jamiyat fuqarolarini harbiy-vatanparvarlik ruhida tarbiyalashda rag‘batlantiruvchi va 
yo‘naltiruvchi kuch vazifasini bajargan.

Ta’lim va madaniyat xalqning ijtimoiy ruhini, uning badiiy tafakkurini hamda Vatan mustaqilligi yo‘lidagi 
intilishlarini aks ettiradi. Xalqlarning tarixiy ongini rivojlantirishda Vatanning estetik qiyofasi, milliy qahramonlar 
obrazi, ozodlik yo‘lidagi kurashlar va ilmiy meros muhim o‘rin tutadi. Xalq eposlarida aks etgan qahramonlik 
namunalari harbiy-vatanparvarlik tarbiyasining tarixiy ildizlarini tashkil etadi. Harbiy-vatanparvarlik xalq 
tomonidan yaratilgan eng ezgu g‘oyalarni o‘zida mujassam etib, ularni asrab-avaylash va davom ettirishni 
sharaf deb biladi.

Yoshlar tarbiyasi masalalarini hal etishda Markaziy Osiyo allomalarining pedagogik qarashlari alohida 
ahamiyatga ega. Ular ota-onaning halol mehnati, farzandlarni Vatanga sadoqatli, axloqli, mehnatsevar, iymonli 
va vatanparvar etib tarbiyalash zarurligini ta’kidlaganlar. Tarbiya xalq tomonidan yaratilgan va uning ma’naviy 
tajribasiga tayangan holda shakllanadigan ijtimoiy faoliyat sifatida namoyon bo‘ladi. Shunday ekan, harbiy-
vatanparvarlik tarbiyasi ham xalqning tarixiy tajribasi, ma’naviy merosi va ijtimoiy qadriyatlariga asoslangan 
holda izchil rivojlanib boradi.

X U L O S A  V A  T A K L I F L A R
Olib borilgan tahlillar shuni ko‘rsatadiki, harbiy-vatanparvarlik tarbiyasi jamiyat taraqqiyotining barcha 

bosqichlarida muhim ma’naviy-ijtimoiy omil sifatida namoyon bo‘lib kelgan. Tarixiy manbalar, ajdodlar merosi, 
diniy-ta’limiy qarashlar hamda Sharq va G‘arb mutafakkirlarining asarlarida Vatanga sadoqat, fuqarolik 
mas’uliyati, jasorat, fidoyilik va ijtimoiy burch tushunchalari alohida o‘rin egallaydi. Akademik litsey o‘quvchilarini 
harbiy-vatanparvarlik ruhida tarbiyalash jarayoni ularning ma’naviy kamoloti, ijtimoiy faolligi va fuqarolik 
pozitsiyasini shakllantirishda muhim ahamiyat kasb etadi.

Tadqiqot natijalari harbiy-vatanparvarlik tarbiyasi faqat tarixiy qahramonlik misollari bilan cheklanib 
qolmasdan, zamonaviy ta’lim muhitida tizimli va uzviy ravishda tashkil etilishi lozimligini ko‘rsatdi. Yosh avlod 
ongida Vatanga muhabbat, milliy g‘urur va ijtimoiy mas’uliyat tuyg‘ularini shakllantirish barqaror jamiyat 
qurishning asosiy shartlaridan biridir.

Takliflar:
– Akademik litseylarda harbiy-vatanparvarlik tarbiyasiga oid maxsus o‘quv-modul va interaktiv dasturlarni 

ishlab chiqish hamda amaliyotga joriy etish;
– Tarixiy qahramonlar, buyuk ajdodlar merosi va milliy epos namunalarini ta’lim jarayoniga integratsiya 

qilish orqali yoshlar ongida milliy o‘zlikni mustahkamlash;
– Harbiy-vatanparvarlik yo‘nalishida ma’naviy-ma’rifiy tadbirlar, uchrashuvlar va amaliy mashg‘ulotlar 

sonini ko‘paytirish;
– Pedagog kadrlarning harbiy-vatanparvarlik tarbiyasi bo‘yicha metodik tayyorgarligini oshirish va 

zamonaviy pedagogik texnologiyalarni qo‘llash;
– Ota-ona, ta’lim muassasasi va jamoatchilik hamkorligini kuchaytirish orqali yoshlar tarbiyasida uzviylik 

va tizimlilikni ta’minlash.
Mazkur takliflarning amalga oshirilishi akademik litsey o‘quvchilarida Vatanga sadoqat, fuqarolik mas’uliyati 

va harbiy-vatanparvarlik fazilatlarini yanada mustahkamlashga xizmat qiladi hamda barkamol, mas’uliyatli 
avlodni tarbiyalashga zamin yaratadi.

